
ERKIN IQTISODIY ZONALAR FAOLIYATINI 
MOLIYAVIY VOSITALAR ORQALI 
TAKOMILLASHTIRISH: “NAVOIY” EIZ 
MISOLIDA
Quziev Ravshan Ramazanovich
O‘zbekiston Respublikasi Bank-moliya akademiyasi 
“Moliya” kafedrasi dotsenti., PhD

Annotatsiya: Ushbu maqolada O‘zbekistonning “Navoiy” erkin iqtisodiy zonasi (EIZ) misolida 
EIZlarning iqtisodiyotni diversifikatsiya qilish, investitsiyalarni jalb etish va xalqaro integratsiyani 
chuqurlashtirishdagi o‘rni tahlil qilingan. Xalqaro tajriba va milliy sharoitlar asosida EIZ faoliyatini 
moliyaviy vositalar orqali qo‘llab-quvvatlash mexanizmlari o‘rganilib, ularni takomillashtirish bo‘yicha 
ilmiy asoslangan takliflar ishlab chiqilgan.

Kalit so‘zlar: erkin iqtisodiy zona, Navoiy EIZ, investitsiyalar, moliyaviy vositalar, iqtisodiy integratsiya, 
raqobatbardoshlik, xalqaro tajriba, iqtisodiy barqarorlik.
Abstract: This article explores the role of free economic zones (FEZs) in economic diversification, 
investment attraction, and international integration, using the Navoi FEZ in Uzbekistan as a case 
study. Based on international experience and national context, the paper analyzes financial support 
mechanisms for FEZs and provides scientifically grounded recommendations for their improvement.

Keywords: free economic zone, Navoi FEZ, investment, financial instruments, economic integration, 
competitiveness, international experience, economic stability.
Аннотация: В статье рассмотрена роль свободных экономических зон (СЭЗ) в диверсификации 
экономики, привлечении инвестиций и углублении международной экономической интеграции 
на примере «Навоий» СЭЗ в Узбекистане. На основе международного опыта и национальных 
условий проанализированы финансовые механизмы поддержки СЭЗ и предложены научно 
обоснованные рекомендации по их совершенствованию. 

Ключевые слова: свободная экономическая зона, Навоий СЭЗ, инвестиции, финансовые 
инструменты, экономическая интеграция, конкурентоспособность, международный опыт, 
экономическая стабильность.

K I R I S H
Hozirgi globallashuv davrida mamlakatlar iqtisodiy rivojlanish, raqobatbardoshlikni oshirish 

va xalqaro savdoni kengaytirish maqsadida turli iqtisodiy mexanizmlardan foydalanmoqda. Erkin 
iqtisodiy zonalar (EIZ) ana shunday vositalardan biri bo‘lib, ular nafaqat milliy darajadagi, balki 
mintaqaviy iqtisodiy o‘sishga ham katta hissa qo‘shadi. Erkin iqtisodiy zonalar mamlakatlar uchun 
strategik ahamiyatga ega bo‘lib, investitsiyalarni jalb qilish, texnologik yangilanish, eksport salohiyatini 
oshirish va mehnat bozorini rivojlantirishda muhim o‘rin tutadi.

EIZlarning iqtisodiyotga ijobiy ta’siri xorijiy va mahalliy investorlar uchun maxsus soliq va bojxona 
imtiyozlari, qulay infratuzilma va erkin iqtisodiy faoliyat uchun yaratilgan imkoniyatlar orqali namoyon 
bo‘ladi. Bu imkoniyatlar yangi sanoat korxonalarining tashkil etilishi, texnologik jarayonlarning 
modernizatsiyasi hamda eksportga yo‘naltirilgan mahsulot ishlab chiqarilishi orqali milliy iqtisodiyotga 
bevosita ta’sir qiladi. Shu sababli O‘zbekiston Respublikasi ham iqtisodiyotni diversifikatsiya qilish va 
raqobatbardoshlikni oshirish maqsadida bir qator erkin iqtisodiy zonalarni tashkil etdi. Ulardan biri 
“Navoiy” erkin industrial-iqtisodiy zonasidir.

“Navoiy” EIZ O‘zbekiston iqtisodiyotida alohida o‘rin tutadi. Zona mamlakatning markaziy qismida 
joylashgani sababli strategik transport tarmoqlariga yaqin joylashgan. Hududning logistik imkoniyatlari, 
xorijiy va mahalliy investorlarga taqdim etilgan imtiyozlar va mavjud infratuzilma bu zonani nafaqat 
milliy, balki xalqaro miqyosdagi investorlar uchun jozibador hududga aylantirmoqda. Mazkur zona 
orqali O‘zbekistonning iqtisodiy o‘sishi bilan bir qatorda xalqaro bozorlar bilan integratsiyalashuvi 
ham kuchaymoqda. Bundan tashqari, zona yangi ish o‘rinlari yaratish, yuqori texnologiyali ishlab 
chiqarishni rivojlantirish va mintaqaning eksport salohiyatini oshirishda ham muhim ahamiyat kasb 
etadi.

M A V Z U G A  O I D  A D A B I Y O T L A R  S H A R H I
Hozirgi globallashuv sharoitida mamlakatlar xalqaro iqtisodiy integratsiyani jadallashtirishda 

EIZlardan samarali vosita sifatida foydalanmoqda. EIZlar davlatlarni xalqaro bozorlar bilan bog‘lab, 
iqtisodiy aloqalarni kengaytiradi, savdo jarayonlarini soddalashtiradi va xorijiy investitsiyalarni jalb 
qilish orqali mintaqaviy iqtisodiy hamkorlikni mustahkamlaydi (Gomez & Martinez, 2019).

EIZlar iqtisodiy integratsiyani rag‘batlantirishda ikkita asosiy yo‘nalishda faoliyat yuritadi. 
Birinchidan, ular eksport-import jarayonlarini soddalashtirish orqali savdo hajmini oshiradi va 
davlatlar o‘rtasidagi iqtisodiy aloqalarni mustahkamlaydi. Ikkinchidan, EIZlar xorijiy investitsiyalarni 
jalb qilish orqali texnologik bilimlar almashinuvini ta’minlaydi, bu esa milliy iqtisodiyotning global 
raqobatbardoshligini oshiradi (Browning, 2020).

EIZlar iqtisodiy barqarorlikni ta’minlashda ham muhim ahamiyatga ega. Tadqiqotlar shuni 
ko‘rsatadiki, EIZlar uzoq muddatli iqtisodiy barqarorlikni ta’minlashga yordam beradigan 
innovatsiyalar va texnologiyalarni jalb qilishga zamin yaratadi. Ushbu zonalar davlatlarga iqtisodiyotni 
diversifikatsiya qilish va xalqaro bozorlarga kirish imkoniyatlarini kengaytirishga yordam beradi, bu 
esa uzoq muddatda iqtisodiy barqarorlikni mustahkamlaydi (Kumar & Patel, 2020).

Barqaror iqtisodiy rivojlanish uchun EIZlarning infratuzilmasi va ishlab chiqarish imkoniyatlarini 
rivojlantirish katta ahamiyatga ega. EIZlar orqali tashkil etilgan ishlab chiqarish tarmoqlari iqtisodiyotni 
modernizatsiya qilish va samaradorlikni oshirishga imkon beradi. Patel va Sen (2021) tadqiqotlarida 
Hindiston misolida EIZlarning uzoq muddatli barqarorlikka ta’siri o‘rganilgan. Ular shuni ko‘rsatadiki, 
EIZlar iqtisodiy samaradorlikni oshirish orqali mamlakatning barqaror iqtisodiy o‘sishiga zamin 
yaratadi va global iqtisodiy tizimda raqobatbardoshlikni ta’minlaydi.

Mamlakatimiz olimlari EIZlarning turli jihatlari bo‘yicha ilmiy qarashlar va ta’riflar keltirgan. A.V. 
Vaxobov EIZni “davlatning iqtisodiy jarayonlarga aralashuvi kamaytirilgan va mamlakatning boshqa 
hududlarida qo‘llanilmaydigan imtiyozlar tizimi joriy etilgan maxsus geografik hudud” deb ta’riflaydi 
(Vaxobov va boshqalar, 2010). Ushbu ta’rifda iqtisodiy jarayonlarga davlatning aralashuvining 
kamaytirilishi muhim aspekt sifatida ta’kidlanadi. S.S. Mirzalieva esa EIZni “mamlakat (yoki 
mamlakatlar) hududining iqtisodiy, ijtimoiy va texnologik vazifalarni hal etish maqsadida barpo etilgan 
qismi” deb belgilaydi (Mirzalieva, 2013). Bu ta’rif EIZning ijtimoiy-iqtisodiy va texnologik vazifalarni 
hal qilishdagi ahamiyatini ko‘rsatadi. Biroq, bu ta’rif investitsiyalar hajmi va jalb etish imkoniyatlarini 
yetarli darajada yoritib bermaydi.

T A D Q I Q O T  M E T O D O L O G I YA S I
Tadqiqot maqsadlariga erishish uchun dastlab “Navoiy” EIZ faoliyatiga doir rasmiy ma’lumotlar, 

statistik hisobotlar va davlatning tegishli hujjatlari o‘rganildi. Shu bilan birga, iqtisodiy ko‘rsatkichlarning 
dinamikasi, moliyaviy resurslar hajmi va investitsiya salohiyati chuqur tahlil qilindi. Ma’lumotlar tahlili 
jarayonida zamonaviy statistik usullar va iqtisodiy modellashtirish metodlaridan foydalanildi. Tahlil 
natijalari asosida moliyaviy vositalarni takomillashtirish bo‘yicha xulosalar chiqildi.

T A H L I L  V A  N A T I J A L A R
O‘zbekiston mustaqillikka erishganidan so‘ng, keng ko‘lamli hududiy islohotlar va samarali 

iqtisodiy siyosat natijasida mamlakat iqtisodiyotida sezilarli tarkibiy o‘zgarishlar kuzatildi. 1996-

yilda qabul qilingan “Erkin iqtisodiy hududlar to‘g‘risida”gi qonun ushbu yo‘nalishdagi dastlabki 
huquqiy asoslardan biri hisoblanadi. Ushbu qonun xalqaro amaliyotdagi tajribalarga tayangan holda 
ishlab chiqilgan va O‘zbekiston sharoitlariga moslashtirilgan edi. Keyinchalik, 2008-yil 2-dekabrda 
O‘zbekiston Respublikasi Prezidenti tomonidan “Navoiy viloyatida erkin industrial-iqtisodiy zona (EIZ) 
tashkil etish to‘g‘risida”gi farmon imzolandi. Bu farmon Navoiy viloyatida keng ko‘lamli ijtimoiy-iqtisodiy 
islohotlarni amalga oshirish uchun mustahkam poydevor yaratdi. “Navoiy” EIZ milliy iqtisodiyotda 
yangi bosqichni boshlab beruvchi birinchi erkin iqtisodiy zona sifatida O‘zbekiston tarixiga kirdi.

“Navoiy” EIZ tajribasi asosida mamlakatning boshqa hududlarida ham erkin iqtisodiy zonalarni 
tashkil etish ishlari boshlanib, bu jarayon izchil davom ettirildi. Masalan, 2012-yil 13-aprelda Prezident 
farmoni bilan “Angren” erkin iqtisodiy zonasi tashkil etildi, shuningdek, 2013-yil 18-martda “Jizzax” 
erkin iqtisodiy zonasi tashkil etishga doir farmon qabul qilindi. Ushbu zonalarda olib borilayotgan 
iqtisodiy faoliyat xorijiy investitsiyalarni jalb qilish, yangi ish o‘rinlari yaratish va ishlab chiqarish 
hajmini oshirish kabi maqsadlarga xizmat qildi.

2025-yil 15-mayda Prezident Shavkat Mirziyoyev tomonidan Navoiy viloyatiga 2030-yil 
1-yanvargacha innovatsion va yuqori texnologiyali ishlab chiqarishlar uchun erkin iqtisodiy zona 
maqomi berildi. Ushbu maqomning muddati zarurat tug‘ilganda uzaytirilishi mumkin. “Navoiy” EIZ 
maqomini olgan korxonalar qator soliq va bojxona imtiyozlaridan foydalanish huquqiga ega bo‘ldi.
(1-rasm).

1-rasm. “Navoiy EIZ” maqomidagi korxonalar uchun soliq va bojxona imtiyozlari.
Manba: muallif ishlanmasi

Navoiy viloyatini EIZ sifatida rivojlantirishda innovatsion texnologiyalarni keng joriy etish, 
to‘g‘ridan-to‘g‘ri xorijiy va mahalliy investitsiyalarni faol jalb qilish, kimyo va qurilish materiallari ishlab 

chiqarishga ixtisoslashgan klasterlarni tashkil etish hamda transport va muhandislik-kommunikatsiya 
infratuzilmasini modernizatsiya qilish kabi ustuvor yo‘nalishlar belgilab qo‘yilgan. Bu yo‘nalishlar 
viloyat iqtisodiyotining raqobatbardoshligini oshirish, mintaqaning sanoat salohiyatini kuchaytirish va 
aholi bandligini ta’minlashda asosiy omillar sifatida ko‘rilmoqda.

Kiritilgan investitsiya hajmiga qarab, ushbu imtiyozlar quyidagicha taqdim etiladi:
3 yilgacha: kichik hajmdagi investitsiyalar uchun.
5 yilgacha: o‘rtacha hajmdagi investitsiyalar uchun.
7 yilgacha: yirik hajmdagi investitsiyalar uchun.
10 yilgacha: strategik ahamiyatga ega va juda katta hajmdagi investitsiyalar uchun(1-jadval):
1-jadval. 

1-jadval. “Navoiy EIZ da Investitsiya hajmiga qarab soliq va bojxona imtiyozlari.
Investitsiya hajmi (AQSh 

dollari) Imtiyoz muddati

300 ming dollardan 3 million 
dollargacha 3 yil

3 million dollardan 5 million 
dollargacha 5 yil

5 million dollardan 10 million 
dollargacha 7 yil

10 million dollar va undan 
ko‘p

10 yil
So‘nggi 5 yil davomida foyda solig‘i va yagona soliq to‘lovlari 

amaldagi stavkalarning 50 foizi miqdorida qo‘llanadi.
Manba: muallif ishlanmasi

Chet el investorlari ishtirokidagi korxonalar uchun qo‘shimcha qulayliklar ham nazarda tutilgan. 
Jumladan, “Navoiy” EIZ ishtirokchilari va ularning oila a’zolari uchun 1 iyundan boshlab O‘zbekiston 
hududida amal qilish muddati uzaytirilishi mumkin bo‘lgan 3 yillik “investitsion viza” joriy etiladi. Bu 
viza xorijiy investorlar va ularning oilalari uchun mamlakatda qulay sharoitlarda faoliyat yuritish va 
istiqomat qilish imkonini beradi.

Ushbu yangi farmon va imtiyozlar bilan “Navoiy” EIZ nafaqat mahalliy, balki xalqaro investorlar 
uchun ham jozibador iqtisodiy hududga aylanadi. Bu esa Navoiy viloyati iqtisodiyoti va sanoatining 
raqobatbardoshligini oshirish, yangi texnologiyalarni joriy etish, va eksport salohiyatini rivojlantirishda 
katta imkoniyatlar yaratadi.

2-jadval. Navoiy viloyatining makroiqtisdiy ko‘rsatkichlari.
Ko‘rsatkichlar O‘lchov birligi 2015 y. 2020 y. 2022 y.

Yalpi hududiy mahsulot mlrd.so‘m 4325,6 10545,2 49742,2
o‘sish sur’ati, % da 103,9 103,8 107,1

Sanoat mahsuloti mlrd.so‘m 4038,5 9286,9 65084,9
o‘sish sur’ati, % da 99,6 103,4 109,1

Asosiy kapitalga investitsiyalar mlrd.so‘m 1741,8 1809,1 15683,4
o‘sish sur’ati, % da 2,5 90,7 77,1

Tashqi savdo aylanmasi mlrd.so‘m 926,0 802,5 1312,3
o‘sish sur’ati, % da 108,9 81,8 71,5

Eksport mlrd.so‘m 553,4 441,4 426,5
o‘sish sur’ati, % da 112,1 108,6 111,7

Import mlrd.so‘m 372,6 361,1 885,8
o‘sish sur’ati, % da 104,5 65,7 60,2

Manba: muallif ishlanmasi

Navoiy viloyatining makroiqtisodiy ko‘rsatkichlari 2015–2022-yillarda barqaror o‘sish sur’atlarini 
ko‘rsatdi. Yalpi hududiy mahsulot hajmi sezilarli darajada o‘sdi: 2022-yilda 49 742,2 milliard so‘mga 
yetib, o‘sish sur’ati 107,1 foizni tashkil qildi. Sanoat mahsuloti hajmi ham barqaror o‘sdi va 2022-yilda 
65 084,9 milliard so‘mga yetdi, bu esa sanoat faoliyatining davomiy rivojlanishini ko‘rsatmoqda.

Asosiy kapitalga investitsiyalar hajmi oshgan bo‘lsa-da, uning o‘sish sur’ati 2015-yildagi 2,5 
foizdan 2022-yilda 77,1 foizga tushgan. Bu investitsiya hajmining oshganiga qaramay, o‘sish tezligi 
sekinlashganidan darak beradi. Tashqi savdo aylanmasi 2022-yilda 1 312,3 milliard so‘mni tashkil 
etdi, lekin o‘sish sur’ati pasayib, 71,5 foizga yetdi.

Eksport hajmi 2022-yilda kamayib, 426,5 milliard so‘mni tashkil qildi, o‘sish sur’ati esa 111,7 
foizga teng bo‘ldi. Shu bilan birga, import hajmi sezilarli darajada oshib, 885,8 milliard so‘mga yetdi va 
uning o‘sish sur’ati 60,2 foizgacha pasaydi. Bu ko‘rsatkichlar viloyatning importga bo‘lgan talabining 
ortayotganini va eksport-import balansidagi o‘zgarishlarni ko‘rsatib bermoqda.

X U L O S A  V A  T A K L I F L A R
Tadqiqotlar ko‘rsatadiki, erkin iqtisodiy zonalar (EIZ) milliy iqtisodiyotni rivojlantirishda strategik 

ahamiyatga ega institutsional vosita hisoblanadi. Ularning samarali moliyaviy qo‘llab-quvvatlanishi 
barqaror iqtisodiy o‘sish, hududiy faollikni oshirish va innovatsion faoliyatni rag‘batlantirishda muhim 
rol o‘ynaydi. Shu bilan birga, yetarli darajada rivojlanmagan moliyaviy infratuzilma, cheklangan 
moliyaviy instrumentlar va mexanizmlar EIZlarning to‘liq funksional salohiyatini ro‘yobga chiqarishda 
jiddiy to‘siqlarni yuzaga keltiradi. Bu holatni bartaraf etish hamda EIZlar faoliyatining moliyaviy 
asoslarini mustahkamlash uchun quyidagi takliflar ilgari suriladi:

Integratsiyalashgan moliyaviy strategiyalarni ishlab chiqish.
Har bir EIZ uchun moliyaviy vositalar (subsidiyalar, investitsion grantlar, sug‘urta va kafillik 

tizimlari) hamda soliq-budjet siyosatini birlashtirgan kompleks strategiyalarni ishlab chiqish va 
amalga oshirish zarur.

Moliyaviy vositalarni diversifikatsiyalash.
EIZlarning iqtisodiy profili va infratuzilmaviy imkoniyatlari asosida moslashtirilgan moliyaviy 

paketlarni joriy etish, resurslardan samarali foydalanish hamda investorlar uchun yanada qulay 
shart-sharoitlar yaratishga yordam beradi.

Raqamli moliyalashtirish infratuzilmasini rivojlantirish.
Elektron grant va kredit platformalari, ochiq axborot tizimlari va avtomatlashtirilgan subsidiya 

monitoringi orqali moliyaviy jarayonlarda shaffoflik va samaradorlikni oshirish tavsiya etiladi.
Xalqaro hamkorlikni kuchaytirish.
Zamonaviy moliyaviy texnologiyalar, xorijiy investitsiyalar va innovatsion yondashuvlarni EIZlar 

faoliyatiga integratsiya qilish uchun xalqaro moliyaviy institutlar va xususiy sektor bilan hamkorlik 
mexanizmlarini kuchaytirish lozim.

Moliyaviy samaradorlikni baholash tizimini takomillashtirish.
EIZlar faoliyatining iqtisodiy natijalarini aniq baholash uchun kapital rentabelligi, investitsiya 

foydaliligi, fiskal samaradorlik va eksport salohiyatini o‘lchashga asoslangan kompleks monitoring va 
baholash tizimini ishlab chiqish zarur.

Ushbu takliflarni amalga oshirish orqali EIZlarning milliy iqtisodiyotdagi institutsional barqarorligini 
mustahkamlash, investitsion muhitni yaxshilash va iqtisodiyotning raqobatbardoshlik darajasini 
oshirish mumkin. Shu bilan birga, xalqaro tajribani chuqur o‘rganish va mahalliy shart-sharoitlarga 
moslashtirish orqali EIZlar uchun uzoq muddatli va barqaror moliyaviy modelni shakllantirish 
imkoniyati yaratiladi.

